
Youhcaiq raen diuz dah raezrangrang lumj

duznuem  baenzneix  sengdoengh, naekcaem,
gyaeundei haenx, couhdwg mwh gou ma daengz
diegcoj lo.

Youq aen seizcou lij hwngqaeng neix, gou
naengh youq ndaw cicunghbah, daj Nanzningz
okbae. Gou lizhai aen singz nauhyied neix, bae coh
aen diegcoj gou. Gou yienznaeuz youq aen singz neix
gvaq saedceij yaek ndaej ngeihcib bi lo, hoeng
baeznaengz  loqraen  diegcoj  cungj
raeujrubrub . liengzseuseu.

Diuz dah sengdoengh. naekcaem. gyaeundei
neix, couhdwg diegcoj gou. Gou aeu duznuem daeuj
dajbeij de, dwg aenvih geijcib bi neix daeuj de cungj
geujheux gou, mboujlwnh youq diegcoj. baihrog
roxnaeuz fangzhwnzloq, de cungj geujheux gou
ndaetndwdndwd, baenzlawz cungj gej mbouj ok.
Diuz dah neix hawj gou youh lau youh lanh, youh
you youh angq, youh haemz youh gyaez. De angjak .
hungloet . haengjheiq, hix gig haengmengx, hoeng de
soglaiz mbouj sienghaih gou. Gou youq ndaw rungj
de doekseng caeuq majhung. Gwnz ndang gou miz
gij singgheiq de, aenvih gou dwg bouxlwg de.
Bouxlawz deng de ciengx hung rungx hung, hix
cungj dwg bouxlwg de. Fanzdwg gij lwg de itdingh

roxnyinh

dwg caemh gangj cungj vah ndeu, couhdwg ranz
vunz ndeu.

Couh  lumj daih’ it
Vahcuengh angqcoux gou haenx, gij vah de beij
aennaj riu de hawj gou roxnyinh caenciet, aenvih de
gangj gij vah haenx, dwg gij vah gou rox gangj siengj
gangj cix mbouj ciengzseiz gang] haenx, dwg gij
vahcoj gou. Dingqnyi vahmbanj, gou dinghcinj
bungz daengz vunz ranzmbanj lo. Caeuq vunz
ranzmbanj gangj vah ranzmbanj, gou dinghcinj
madaengz diegcoj lo.

seizneix boux aeu

“Lwg gyaeujndoq neix, geijlai nanz mbouj
daeuj Dava gvaq?”

Baez raennaj, boux vunz ranzmbanj ndeu, couh
aeu coenz vah neix dongx gou.

Boux gangj coenz vah neix dwg Dava dangdieg
boux hak he, gou rox de dwg byawz, hoeng gou
seizneix mbouj sij aen coh de okdaeuj. Couhcinj gou
sij aen coh de, de hix mbouj dawz haeuj rwz, couh
lumj gou mbouj dawz haeuj rwz de heuh gou guh
bouxgyaeujndoq nei. Aenvih gou rox, caenhdwg gij
vunz ranzmbanj huzndei haenx, cij yienghneix
doxdongx. Mbouj yienghneix doxdongx, dauq lumj
de doiq gou mbouj huzndei mbouj doxndiep.
Cinggsoq dwg yienghneix, gou dinggnyi sim’ angq
raixcaix. Gou haengj de yienghneix heuh gou, aenvih
de mbouj dawz gou dangq bouxvunzrog, de nyinh
gou boux vunz ranzmbanj youq baihrog banhcet
ngeihcib bi neix. Coenz vah neix hawj dou yaepyet
couh roxnyinh song boux raeuz mbouj gekhaed,
mbouj gekdungx, aenvih ndaw vah de hamz miz gij
cingzngeih gwdndwdndwd mbanjcoj. De angq gou
ma mbanj. Gou angq gou ma mbanj.

Gou caen haujlai nanz haujlai nanz mbouj
daeuj gvaq Dava lo. Cib bi, wnggai miz lo.

Gou baez daih’ it daeuj Dava, cix yaek daj
ngoenzneix suenq daengz ngeihcib bi doxhwnj.

Baezhaenx dwg 1984 nienz, bouxsij Duh’ anh
Yauzcuz Swciyen Vwnzva® gvanj ndeu, riuj aen
souhluzgih aeu seiq ndwen gunghswh seizhaenx cij
cawx ndaej he, bae lajmbanj caijfungh. Caijfungh
aen camh daih’ it, couhdwg Dava. Baezhaenx Dava
lij caengz laeb yienh, lij dwg aen yangh Duh’ anh
ndeu. Bouxsij ngeihcib bi neix, gizsaed hix dwg
baez daih’ it cingqcaen roengzmbanj caijfungh. De
vihmaz baez daeuz genj bae Dava ni? Aenvih Dava
miz aen suijdencan okmingz lumj byajraez
rongxomom he. De caengz raen gvaq aen suijdencan
dwg baenzlawz yiengh. Ndigah de couh daeuj lo. Din
ngamq daj gwnz ci roengzdaeuj, de couh coh
suijdencan buet bae yedyed. Dang de yawjraen aen
fai lumj fag caxfwnz dawz Dahraemxhoengz daj
cungqgyang gat baenz song gyaengh seiz, yawjraen
raemxfai goenjfoedfoed lumj byalak nei daj daejfai

biu bae seiz, laeqlwg daj iq couh youq henz
Dahraemxhoengz majhung neix gawqyienz deng
haep lau bae. Aenvih de coengzlaiz mbouj raen gvaq
gij raemxgit youh hung youh gyaeu yienghneix, hix
caengz sieng] daengz diuz  Dahraemxhoengz
manzgyaengj neix hix ngaiz vunz dwkfug. De mbouj
deng haep nyouh conh dangzvaq, hoeng saenz dwk
aen souhluzgih de boemz roengz namh bae, vaih lo.

Bouxsij miz di ndaengndiengq youh miz di
gangjboq neix, couhdwg gou.

Hoeng gou roxnyinh Dava dwg caencaen
saedsaed. Baezhaenx gou couh roxnyinh, aen yangh
miz rengxdek youh miz rengxndumj neix, dwg mbouj
wnggal cij guhbaenz aen yangh ndeu, de wnggai
fazcanj . daezswng, couh lumj boux bing lanh’ ak .
coengmingz ., diencaiz ndeu, dwg haethaemh cungj
deng fatyienh caeuq daezswng nei.

Cingqcaen, gvaq geij bi le daengz 1989 nienz,
Dava siu yangh laeb yienh lo. Duh’ anh sam cingz
yanghcin caeuq sam cingz vunz cungj gvihaeuj
Dava. Duh’ anh gyoengq ganbu yawj ndaej gyae
haenx cungj gagnyinh baugmingz bae Dava
gunghcoz, laebgoeng laebnieb. Hix dwg daj
seizhaenx hwnj, gyoengqvunz couh ciuq song aen
yienh faenhai heuhguh vunz Dava caeuq vunz Duh-
anh.

Hoeng youq ndaw uk gou, cix mbouj miz vunz
Dava caeuq vunz Duh’ anh cungj heuhfap neix.
Vunz Dava caeuq vunz Duh’ anh, youq ndaw lwgda
gou, cungj dwg vunz ranzmbanj, aenvih dou
doxcaemh gwn diuz raemxdah ndeu, gangjvah
doxdoengz, couh lumj song beixnuengx, couhsuenq
faencauq gag gwn, hix gvej mbouj goenq gij
cingzngeih lwednoh doxrangh. Saehsaed, dangh-—
naeuz mbouj saeq cam, gou hix faen mbouj ok byawz
dwg vunz Dava byawz youh dwg vunz Duh’ anh,
aenvih, gij vah dou gij yaem dou doxdoengz caez,
doxdoengz lumj gij fungsug sibgvenq dou, lumj bya
sang raemx lae, lumj gij fwen daj ciuhgeq doxcienz
roengzdaeuj, lumj gij laeujhaeux homfwfw, lumj gij
singgheiq youh gaenx youh soh.youh gvai youh angq
nei.

Doenghgij bi neix, gou youq Nanzningz, gou
naengh gunghgunggiceh, gou byaij youq gwnz loh,
seiz mbouj seiz bungz raen gij vunz gangj vah
ranzmbanj haenx. Caenh’ aeu dingqnyi vah ranz—
mbanj, gou cungj nyaenx mbouj ndaej ngeux yawj
bouxde geij baez, roxnaeuz caeuq gyoengqde
doxdongx, gangjvah. Mbouj yungh baenzlai, couh
yaw] geij baez, couh gangj geij coenz, couh sawj
aenndang gou raeujrubrub, couh ndaej nai roengz gij
gyaezndiep diegcoj ndawhoz gou, couh lumj gij vunz
baenzbingh haenx, caenh’ aeu doiq bingh gwn yw,
caenh’ aeu geij ceh yw, in couh mbouj dot lo, bingh
couh menhmenh ndei lo.

Couh lumj baezneix gou daeuj Dava, bungz
daengz baenzlai vunz ranzmbanj, gangj baenz geij
ngoenz vah ranzmbanj, vaiqvued dangqmaz,
simsoeng dangqmaz. Gou aeu Vahcuengh gingq—
laeuj. ciengqgo, aeu Vahcuengh gangjeyaq cawx
ndaej gij rin’ gyaeu cienh haenx. Gou lij fanhoiz
gij Vahcuengh hawj boux cozgyah Bouxgun Suh
Dungz. Dunghsih nyi, naeuz gij cingzngeih naekna
Bouxcuengh raeuz hawj gyoengqde rox. Yawjraen
Suh  Dungz. Dunghsih caeuq gyoengq minzcuz
beixnuengx gou itheij mbedungx gwnlaeuj. ciengq—
go, itheij anggfwngfwng binbya. naenghruz, itheij
fwngz gaem fwngz guh’ angq diugfoux, gou gangj
mbouj ok miz geijlai sim’angq. Baenzlai vaiqvued
cingzngeih
ranzmban] caeuq gij vahmbanj haenx fat okdaeuj,

caeuq cwxcaih, cungj dwg daj gij

gijneix couh lumj baenz roix baenz roix nohlab
ranzmbanj, seiz mbouj ndaej gwn hix dungxbyouq,
seiz ndaej gwn, lij dungxbyouq, cingq naemj
baezlaeng seizlawz cij ndaej gwn, lumjbaenz
seizneix gou gaenq mbouj youq diegcoj, dauq cix
siengj youq dieg lawz ndaej dingqnyi vahmbanj,
bungz vunz ranzmbanj, youh ndaej seizlawz daugma
diegcoj.



